
The clinkum-clank o' Sabbath bells Noo to the hoastin' rookery swells, Noo faintin' laigh in shady dells, Sounds far an' near, An' through the simmer kintry tells Its tale o' cheer.

An' noo, to that melodious play, A' deidly awn the quiet sway— A' ken their solemn holiday, Bestial an' human, The singin' lintie on the brae, The restin' plou'man.

He, mair than a' the lave o' men, His week completit joys to ken; Half-dressed, he daunders out an' in, Perplext wi' leisure; An' his raxt limbs he'll rax again Wi' painfü' pleesure.








IV


Table of Contents





The steerin' mither strang afit Noo shoos the bairnies but a bit; Noo cries them ben, their Sinday shüit To scart upon them, Or sweeties in their pouch to pit, Wi' blessin's on them.

